
“Yeldən sürətli” xəbər 

20 Yanvar hadisələri barədə 
söz düşəndə həmişə “bəd xəbər 
yel qanadlı olur” ifadəsini xatırla-
yıram. Çünki həmin axşam mən 
məzuniyyətdə -- Qəbələnin Yemi-
şanlı kəndində, qaynatamgildə idim. 
Qəfildən televiziyanın bütün kanal-
ları heç nə göstərmədi. Qonşudan 
soruşduq və məlum oldu ki, hamıda 
belədir. Ona görə də Şıxalı baba ilə 
birlikdə “Artizan başına” (artezianın 
yanına) getdik. Kolxoz idarəsi və 
sovetlik xeyli uzaqda olduğuna görə 
camaat həmişə ora yığışırdı.

Kişi hıçqırtısı 

Biz ora çatanda Vəli kişi, sanki, 
lap uzaqdakı adamların da eşitməsi 
üçün danışırmış kimi, uca səslə 
“Bakının güllələndiyi”, “maşın-
maşın cavanların öldürüldüyü” 
xəbərini verirdi. Onsuz da boyu 
balaca olan, yanvarın soyuğuna 
və xəbərin acılığına görə bir az da 
büzüşüb uşaq boyda qalmış başqa 
bir adam əlavə etdi: “Bizim uşaq 
“Azadlğ”a qulaq asıb. Orda deyiblər 
ki, “təcili yardım” maşınlarını da 
güllələyiblər. 

Sonra çaşqınlıq və ümidsizlik 
ağır bir qaya kimi camaatın üstünə 
düşdü və heç kəs danışa bilmədi. 
Bu sakitlikdə bir kişi hıçqırtısı 
eşitdim. (Sonralar öyrənmişdim ki, 
həmin kişinin oğlu da Bakıda mitinq 
və tətillər başlanandan etibarən 

daim öndə olub və Allaha şükür ki, 
sağ-salamatdır). O gecə bəd xəbərin 
qanadları yeldən sürətli olmuşdu.

Dağ kəndindən 
“Bakıya dəstək”

Ertəsi gün Mirzəbəyliyə gələndə 
eşitdim ki, kənd camaatı “Bakıya 
dəstək” aksiyasına toplaşıb. Elə bil 
ki, bir az toxtaqlıq tapdım. İnandım 
ki, camaatın ümidi hələ üzülməyib. 
Tədbirdə atamdan sonra mən də 
danışdım və balaca bir dağ kəndinin 
Bakını dəstəkləməsini alqışladım. 
Sən demə, həmin beş-altı kəlməyə 
də ehtiyac var imiş... Yemişanlı-
dakı kişi hıçqırıb ağlasa da, mən 
Mirzəbəylidəki camaatın qətiyyətini 
görəndə, sadəcə, kövrəlmişdim. 
Həmin gün axşam artıq Bakıda idim.

“Müstəntiqsiniz?”

...Şəhidlərin çoxu bədnam  
XI ordunun adını daşıyan meydanda 
qətlə yetirilmişdi. Artıq yanvarın 
22-si olsa da, meydanda dəhşətli, 
vahiməli bir görkəm var idi. Metro-
nun su institutu tərəfə çıxışından 
bir az aralı, yerdə bir tay qanlı kişi 
ayaqqabısı var idi. Ayaqqabını götü-
rüb zeytun ağacının dibinə qoydum. 
İki-üç gün ağlamış adama oxşayan, 
gözüyaşlı bir kişi həmin ayaqqabıya 
yaxınlaşıb “Allah rəhmət eləsin!”, 
– deyə fatihə verdi. Ayaqqabı 
sahibinin öldüyünü, yaxud, yaralan-
dığını bilməsəm də, mən də rəhmət 
dilədim. 

Meydandakı boş gilizlərin sayı, 
bəlkə də, çınqılların sayı qədər olar-
dı. Hamı boş patronları lənətləyərək, 
tapdalayaraq keçirdi. Diqqətimi bir 
məqam çəkdi. Boş gilizlər həddən 
artıq fərqli idi. Yəni zalımın məzluma 
düşmənçiliyi o qədər amansız 
olmuşdu ki, xalqın gözünün odu-
nu almaq üçün müxtəlif silahlar-
dan istifadə edilmişdi. Ona görə, 
silahların adını bilməsəm də, ən 
kiçiyindən başlayaraq, ən böyüyünə 
qədər 12 boş giliz götürdüm. Bu 
zaman yanında iki əsgər olan sovet 
zabiti mənə yaxınlaşdı və soruş-
du ki, müstəntiqsiniz? Zabitin 
qəzəbli baxışlarından və yanıma 
əsgərlərlə gəlməsindən çaşsam 
da, “bədahətən yalan demək” 
imkanım köməyə gəldi. Dedim: 
“Yox, şairəm”. Şərəfsizcəsinə 
gülümsünərək rədd oldu.

Düşmən gilizləri 
yeddinci mərtəbədə

Həmin gilizləri bir bankaya yığ-
dım və uzun müddət Müşfiqabad-
dakı evimizin eyvanında saxladım. 
Dövlət radiosunda çalışdığım illərdə 
bir neçə dəfə 20 Yanvar faciəsinin 
ildönümü münasibətilə hazırladığım 
verilişlərdə həmin gilizlər haqqında 
söz açdım və təkcə bir meydanda 
bizə qarşı 12 növ silahdan istifadə 
edildiyini dəfələrlə söylədim. 
Sonra mərhum həmkarımız Sərdar 
 Mehdiyevin ( “Xocalının səsi” 
qəzetinin redaktoru) və “Zaman” 
qəzetinin müxbiri Əziz Mustafa-

nın xahişilə həmin gilizləri işə 
gətirdim ki, fotosunu çəkib qəzetdə 
versinlər... Verdilər də... 

Bu güllələr  
Larisanı öldürüb...

20 Yanvar şəhidlərindən 
birinin – Larisa Məmmədovanın 
atası Fərman Məmmədov əslən 
Göyçədən olsa da, onun bəzi 
qohumları 1953-cü ildə Oğuz 
rayonuna köçürülmüşdür. Ata-
mın əmisioğlu Nurməmməd kişi 
də Fərmanın bacısı Xanımzərlə 
evlənmişdi. Ona görə də Larisaya 
Mirzəbəylidə də ehsan verilmiş, 
yası mərasimi təşkil edilmişdi. Bu 
barədə bizim evdə çox danışılmış, 
Larisanın adı dəfələrlə çəkilmişdi.

Böyük oğlum Sadiq məktəbə 
gedəndən sonra sinif rəhbəri, 
mərhum Baləddin Baxşıyevin 
söhbətlərinin aludəçisi olmuşdu. 
Bir gün məktəbdən qayıdandan 
sonra dedi ki, ata, eyvandakı 

güllələri tullayaq, onlar  Larisanı 
 öldürüb, bizi də öldürərlər. De-
dim, onlar daha güllə deyil, boş 
gilizlərdir, bizə heç nə edə bilməz. 
İnanmadı: “Yox, Baləddin müəllim 
deyir ki, o güllələrlə Larisanı 
öldürüblər.  Tullayaq, getsin”. Tulla-
dıq, getdi.

Bizə heç nə edə bilmədilər

...90-cı illərin ortalarında birinci 
sinif şagirdi Sadiqə dediyim o 
gilizlər “bizə heç nə edə bilməz” 
ifadəsini sonralar bir neçə yazıda 
“Bizə heç nə edə bilmədilər” for-
masında sərlövhəyə çıxarmışdım. 
Və qeyd etmişdim ki, beynəlxalq 
aləmdəki erməni lobbisinin əsiri ol-
muş Kreml mənsubları azadlıq eşqi 
ilə alışıb-yanan azərbaycanlıları qa-
nına qəltan etsələr də, bizim azadlıq 
istəyimizi məhv edə bilmədilər.

Çünki bizim həmin istəyimizlə 
yanaşı, böyük bir yolda öndərimiz 
olacaq dahi liderimiz də var idi. 
Heydər Əliyevin hadisənin ertəsi 
günü Moskvadakı Azərbaycan 
nümayəndəliyinə gələrək, Mixail 
Qorbaçovu ittiham edən bəyanatla 
çıxış etməsi xalqın qətiyyətini 
artırmış, Moskvanın planlarını 
pozmuşdu. Biz respublikamızın 
müstəqilliyinə nail olduq və haq-
lı olaraq, bugünkü Azərbaycan 
dövlətinin qüdrəti ilə fəxr edirik. 

İttifaq MİRZƏBƏYLİ,  
“Xalq qəzeti”

“Bu güllələr Larisanı öldürüb, 
eyvandan ataq, getsin...”

 � 1990-cı il yanvarın 19-dan 20-nə keçən gecə Sovet silahlı qüvvələri 
tərəfindən xalqımıza qarşı misli görünməmiş qəddarlıq törədildi. Azadlıq, 
istiqlaliyyət uğrunda, haqq və ədalətin müdafiəsi naminə küçələrə çıxmış silahsız 
adamlar gülləbaran edilərək qətlə yetirildilər.Azərbaycan xalqına qarşı totalitar 
kommunist rejiminin törətdiyi faciə hərbi təcavüz və insanlıq əleyhinə cinayət kimi 
qiymətləndirildi. Bu qanlı qırğından dərhal sonra ölkəmizdə və xaricdə Bakıda 
törədilmiş vəhşiliyə qarşı kəskin etiraz dalğası başlandı. 

Ən kəskin etirazlar 
Türkiyədə oldu. İzmirli 
ev xanımı Yetər Akça-
yöz qara paltarda, əlində 
qara bayraq və sinəsində 
“Bu gün Azərbaycana, 
sabah Türkiyəyə” yazıl-
mış plakat ilə təkbaşına 
şəhərin Bostanlı səmtindən 
Cümhuriyyət meydanına, 
Karşıyakayadək yürüş etdi. 
Küçədə gedərkən onun 
təkbaşına hərəkətləri izmirli 
vətəndaşlar tərəfindən bö-
yük rəğbət və səmimiyyətlə 
qarşılandı. 

İzmir Azərbaycan Qa-
dınları Mədəniyyət Mərkəzi 
Dərnəyinin üzvü Yetər 

Akçayöz həmin hadisələri 
xatırlayaraq dedi: 

– Mən Azərbaycan 
türküyəm. 40 ildir ki, 
İzmirdə yaşayırıq. 
 1990-cı ilin 20 yanvarında 
Türkiyənin bölgələrində 
vətəndaşlar Azərbaycana 
dəstək üçün hazır oldular, 
etiraz yürüşləri, mitinqlər, 
tədbirlər keçirdilər. Burada 
isə mən belə qərara gəldim 
ki, hər kəsin Azərbaycana 
dəstək olması üçün özüm 
küçəyə çıxıb təkbaşına 
etirazımı bildirim. Çünki 
artıq dayana bilməyib bu 
yürüşü etdim. Birdən geriyə 
dönəndə gördüm ki, arxam-
da bir kütlə yaranıb.

20 Yanvarda SSRİ impe-
riyasının azərbaycanlılara 
qarşı törətdiyi qırğın, 
dinc əhaliyə tutulan misli 
görünməmış divan, insan-
lığa qarşı cinayət idi. Lakin 
Qərb ölkələrinin bu qırğına 
münasibət bildirməyərək 
susmasını və səssiz qalma-

sını başa düşmək olmurdu. 
O zaman səsimi ucaldaraq 
Azərbaycan hadisələrinin 
Sovetlər Birliyinin bir daxili 
məsələsi olmadığını bil-
dirdim: “İnsanlıq əleyhinə 
cinayətlər nə vaxtdan bir 
ölkənin daxili işi sayılır?” 
– deyərək Türkiyənin bu 
hadisələr qarşısında daha 
təsirli bir siyasət tətbiq 
etməsini istədim.

Mən əlimdə tutduğum 
qara bayraqla və yaxamdan 
asdığım plakatla şəhərin 
küçələrindən keçərkən 
söylədim: “Azərbaycanda 
yaşayanlar bizim qardaşla-
rımızdır. Onlara verilən zülm 

və işgəncə bizə verilmiş 
sayılır. Bu hadisələr qarşı-
sında səssiz qalarıqsa, sıra 
digər türklərə də gələcək. 
İnsanlıq əleyhinə cinayətlər 
qarşısında sükut da cinayət 
hesab edilir.” 

O zamanlar burada 
təhsil alan azərbaycanlı 
tələbələrə də hər cür kömək 
göstərdik, yardım etdik. 
Yəni bankda hesab açdıq, 
həmyerlilərimizdən maddi-
mənəvi yardım topladıq, 
tələbələrə baş çəkərək 
evimizə dəvət etdik, onlara 
dəstək olduq. Dərnəklərdən 
topladığımız puldan o 
gənclərə hər ay 500 lirə pul 
verirdik. İndi də dərnəyin 
xətti ilə tələbələrə kömək 
edirik.

Dərnəyimizin üzvləri 
Türkiyə dövləti ilə yana-

şı, Azərbaycanımızı da 
ürəkdən sevərək onun 
bütün problemlərini 
özümüzünkü hesab edir, 
ölkəmizi ləyaqətlə təmsil 
etməyə səy göstəririk. Qoy 
Azərbaycandakı qadınlar 
bilsinlər ki, onların burada 
dəstəkçiləri vardır. Biz hər 
zaman onları düşünürük.

Yetər xanımın həyat yol-
daşı, musiqiçi, yazıçı Turan 
Akçayöz söhbətə qoşuldu:

– Türkiyədə 4 milyon-
dan artıq, İzmirdə isə 400 
mindən çox Azərbaycan 
türkü yaşayır. Mən Qars-
da anadan olmuşam, 78 
yaşım var. Gəncliyimizdən 
başlayaraq uzun illərdir 
ki, Yetər xanımla bərabər 
hər il 20 Yanvar, Xocalı 
soyqırımı, Aprel döyüşləri, 
Çanaqqala,15 iyul və 
digər tarixi günlər ilə bağlı 
tədbirlərdə çıxışlar edib 
fəallıq göstəririk. Vətənin 
azadlığı uğrunda canlarını 
fəda edən şəhidlərimizi yad 
edir, baş vermiş hadisələri, 

ermənilərin bizə qarşı 
törətdikləri soyqırımı 
faktlarını gənc nəslə, 
dünya ictimaiyyətinə 
çatdırırıq. Azərbaycanın 
müstəqillik, milli azadlıq 
hərəkatı tarixində şanlı 
yer tutmuş, Vətənimizin, 
millətimizin qəhrəmanlıq 
səhifələrini öz qanları ilə 
yazmış şəhidlərimizin 
xatirəsini daim əziz tu-
tur, qəlbimizdə yaşadı-
rıq. Müqəddəs dəyərlər 
uğrunda canlarını fəda 

edən bütün şəhidlərimizi 
rəhmətlə yad edirik, 
“Məkanları cənnət, ruhları 
şad olsun!” – deyirik. 

 Azərbaycanın həmişə 
inkişafını və yüksəlişini 
istəmişik. Azərbaycanlı 
qardaşlarımıza mənfəətdən 
çox, ölkənin gələcəyini 
düşünmələrini arzulamışıq. 
Soydaşlarımıza əlimizdən 
gələn köməyi etmişik. 
Azərbaycan türklərinin bir-
birinə daha yaxın, meh-
riban olmasını istəmişik. 
Ölkəmizin, millətimizin son 
illərdə qazandığı siyasi, 
iqtisadi uğurları daim təbliğ 
edirik. 

Söhbəti yazdı:  
Afət SADIQOĞLU,  

“Xalq qəzeti”

 � Struktur islahatlarını bəzi dövlət qurumlarının 
ləğv edilməsi, ixtisarı və birləşdirilməsi yolu ilə 
büdcə vəsaitlərinə qənaət etmək kimi dəyərləndirmək 
olmaz. Bu islahatların fəlsəfəsi idarəçiliyin maksimum 
sadələşdirilməsi yolu ilə onun effektivliyini təmin 
etməkdən və təkmil idarəçilik vasitəsilə iqtisadiyyatda 
daha ciddi uğurlar qazanmaqdan ibarətdir. 

Dövlət idarəetmə aparatının işi 
elə təşkil olunmalıdır ki, o, özünə aid 
məsələləri az vaxt ərzində yüksək 
keyfiyyətlə həll edə bilsin. İstənilən 
məsələnin həllində tələb olunan 
başlıca şərt, ona sərf edilən zaman 
və keyfiyyətdir. Bu zaman həmin 
iki amil nəzərə alınarsa, o halda 
idarəçiliyin optimal bir səviyyədə 
təşkil edildiyini demək mümkündür. 
Hər bir ölkədə dövlət idarəçiliyinin 
təşkilinin özünəməxsus cəhətləri olur. 
İnkişaf etmiş ölkələrin bu sahədə 
yaxşı təcrübələri var. Lakin məsələyə 
şablon yanaşmaqdan– yəni hansısa 
bir ölkənin təcrübəsini olduğu kimi 
tətbiq etməkdən söhbət gedə bilməz. 
Hər bir ölkədə idarəçiliyin təşkilində 
yerli, milli və digər xüsusiyyətlər tam 
nəzərə alınmalıdır.

Son bir neçə ildə struktur isla-
hatları sahəsində Azərbaycanda bir 
çox işlər görülüb. Bəzi nazirlik və 
komitələrin, dövlət şirkətlərinin ləğvi, 
bir sıra hallarda onlardan bəzilərinin 
funksiyalarının digər müvafiq qurum-
lara verilməsi, vətəndaşlara xidmət 
göstərilməsini tam sadələşdirmək 
və bu işdə bütün neqativləri ara-
dan qaldırmaq məqsədilə bir çox 
xidmət sahələrinin ASAN xidmətə 
ötürülməsi, əhaliyə pullu xidmət 
göstərən bəzi qurumların publik 
hüquqi şəxslərə çevrilməsi, müasir 
iqtisadi şəraitin tələblərinə cavab 
verən bir sıra yeni qurumların yaran-
ması kimi tədbirlər bu sıradandır. 

İdarəetmədə struktur islahatları 
2018- ci ildə də davam etdirildi. 
Yola saldığımız il dövlət başçısı-
nın ölkə iqtisadiyyatı üçün mühüm 
olan bir sıra sərəncamları ilə yadda 
qaldı. Bunlardan Standartlaşdır-
ma, Metrologiya və Patent üzrə 
Dövlət Komitəsinin ləğv edilərək iki 
dövlət agentliyinin yaradılmasını, 
idxal-ixrac əməliyyatlarına nəzarət 

sisteminin təkmilləşdirilməsini, eləcə 
də Mədəniyyət və Turizm Nazirliyi-
nin ləğv olunaraq, yerində iki çevik 
dövlət qurumunun təsis olunmasını 
qeyd etmək olar. Artıq Mədəniyyət 
və Turizm Nazirliyi əsasında 
Mədəniyyət Nazirliyi və Dövlət Tu-
rizm Agentliyi yaradılmışdır.

Birinci sərəncam istehlak baza-
rına nəzarət, standartlaşdırma, met-
rologiya və əqli mülkiyyət hüquqları 
obyektlərinin mühafizəsi sahəsində 
idarəetmənin təkmilləşdirilməsi 
ilə bağlı oldu. Məhz bu sərəncam 
əsasında Standartlaşdırma, Metrolo-
giya və Patent üzrə Dövlət Komitəsi 
ləğv edildi. İqtisadiyyat Nazirliyi 
yanında Antiinhisar Siyasəti və İs-
tehlakçıların Hüquqlarının Müdafiəsi 
Dövlət Xidməti əsasında mərkəzi 
icra hakimiyyəti orqanı olan Antiin-
hisar və İstehlak Bazarına Nəzarət 
Dövlət Agentliyi yaradıldı. Həmçinin, 
Müəllif Hüquqları Agentliyinin və Pa-
tent və Əmtəə Nişanları Mərkəzinin 
birləşmə formasında yenidən təşkili 
yolu ilə Əqli Mülkiyyət Agentliyi təsis 
edildi. Standartlaşma Metrologiya 
və Patent üzrə Dövlət Komitəsinin 
səlahiyyətləri isə bu qurumlar ara-
sında bölüşdürüldü. 

Nəhayət, bundan sonra bir sıra 
idxal-ixrac əməliyyatlarına Dövlət 
Gömrük Komitəsinin Vergilər Nazir-
liyi ilə birgə nəzarət etməsi barədə 
qərar verildi. Ötən il qəbul edilmiş 
hər üç sərəncam struktur islahat-
larının ölkəmizdə aparılan iqtisadi 
islahatların və siyasi islahatların 
tərkib hissəsi kimi davamlı olduğunu 
bir daha göstərdi. Biz bu islahatların 
nə qədər ardıcıl və ciddi olduğunu 
yenicə başlanan 2019- cu ilin birinci 
ayının birinci yarısından yenidən 
görməyə başladıq.

Cari il yanvar ayının 1-də 
Prezident İlham Əliyevin sədrliyi 
ilə Nazirlər Kabinetinin 2018-ci ilin 
sosial-iqtisadi inkişafının yekunla-
rına və qarşıda duran vəzifələrə 
həsr olunan iclasında ölkə başçısı 
bu məsələyə dövlətin nə qədər 
ciddi münasibət bəslədiyini aydın 
şəkildə ifadə etdi və köhnəlmiş 
idarəetmə strukturunun yeni, daha 
çevik və daha səmərəli bir struk-
turla əvəz ediləcəyinin anonsunu 
verdi.  Prezidentin həmin toplantıda 
bu məsələ ilə bağlı səsləndirdiyi 
fikirlərə bir daha nəzər salaq: 
“Harada ki mümkündür, biz maksi-
mum dərəcədə öz imkanlarımızdan 
istifadə edək ki, işlər daha da yaxşı 
getsin. Ona görə kadr islahatı da bu 
məqsədi daşıyır. İndi struktur islaha-
tı gözlənilir. Çünki indi idarəetmədə 
struktur köhnəlib. Yeni idarəetmə 
strukturu olmalıdır-- daha çevik, 

daha yığcam, daha məqsədyönlü. 
Çünki illər boyu yeni qurumlar 
yaranır. Onlar yarananda o qədər də 
hiss olunmur. Biri orada, biri burada 
yarandı, bir agentlik, bir xidmət ya-
randı. Sonra da baxanda görürük ki, 
bizim idarəetmə strukturumuz böyük 
dərəcədə şişirdilib. İndi dünyada əks 
proses gedir-- idarəetmə daha yığ-
cam, çevik, daha da məqsədyönlü 
və az işçi ilə böyük iş görmək üçün. 
Amma bizdə idarəetmə sistemi şişir. 
Buna son qoyulmalıdır. Ona görə 
struktur islahatı, kadr islahatı apa-

rılmalıdır. Hər bir sahədə o sahəyə 
rəhbərlik edən şəxslər mütləq mak-
simum səmərə ilə işləməlidirlər”.

Dövlət başçısının bu açıqlama-
dan 3 gün sonra imzaladığı fərman 
və sərəncamlar bu tələbin nə qədər 
ciddi və təxirəsalınmaz olduğunu 
göstərdi. İlk öncə Prezident İlham 
Əliyev “Azərsilah” Açıq Səhmdar 
Cəmiyyətinin yaradılmasına dair 
fərman imzaladı. Həmin sənədə 
əsasən, ölkədə dövlət idarəetmə 
strukturunu optimallaşdırmaq, 
müdafiə sənayesinin inkişafının 
dayanıqlığını təmin etmək, bu 
sahədə idarəetmə mexanizmlərini 
daha da təkmilləşdirmək, habelə 
sənayeləşmənin yeni mərhələsində 
mövcud potensialdan daha səmərəli 
istifadə yolu ilə Azərbaycanın 
regionda silah istehsal edən əsas 
sənaye mərkəzlərindən birinə 
çevrilməsinə nail olmaq məqsədilə 

Müdafiə Sənayesi Nazirliyinin 
əsasında “Azərsilah” ASC yaradıldı. 

Azərbaycan bu gün tək Cənubi 
Qafqazın deyil, regionun ən nüfuzlu 
ölkələrindən birinə çevrilib. Ancaq 
bununla yanaşı, onun Dağlıq Qara-
bağ kimi ağrılı bir problemi də var. 
Bu münaqişənin ağırlığı tələb edir 
ki, biz torpaqlarımızın işğaldan azad 
olunması və ölkəmizin təcavüzdən 
müdafiə edilməsi məqsədilə bir 
dövlət olaraq bütün mümkün ad-
dımları ataq. Bunlardan biri də yerli 
istehsal hesabına öz silah-sursat 

ehtiyatımızın formalaşdırılmasıdır. 
Biz bu addımı atmaqla, ən müasir 
silahların istehsalını özümüzdə 
təşkil etməklə, eyni zamanda, 
düşmənə üstün imkanlarımızı və 
gücümüzü göstəririk. 

Silah istehsal edən ölkənin digər 
ölkələrdən üstünlüyü odur ki, o heç 
vaxt öz ordusunu silah- sursatla 
təchiz etməkdə başqasından asılı 
durumda qalmır. Digər tərəfdən, 
bu, silahların istehsalının yüksək 
səviyyədə təşkil edilməsi, hərbi 
məhsulların dünya silah bazarına 
çıxarılması deməkdir. Beləliklə, 
Azərbaycan neftlə bağlı olmayan 
və ölkəyə valyuta gəlirləri gətirən 
daha bir mənbə əldə etmiş olur. 
Niyə də olmasın. Azərbaycanın 
buna həm haqqı çatır və həm də 
onun bu işi ən yüksək səviyyədə 
təşkil edə bilmək üçün maliyyə 
imkanları başqa ölkələrdən daha 

böyükdür. Müdafiə Sənayesi Na-
zirliyinin “Azərsilah” Açıq Səhmdar 
Cəmiyyətinə çevrilməsi də bu 
baxımdan tam məntiqidir. Bu işlə 
Səhmdar Cəmiyyətin məğul olması 
daha düzgündür. Çünki, ortada həm 
də silah satışı məsələsi var. Nazirlik 
kimi fəaliyyət göstərən bir qurumun 
bu işlə məşğul olması bir qədər 
uyğun görünmür. Bu addım atılarkən 
başqa ölkələrin anoloji təcrübəsinin 
də öyrənildiyi şübhəsizdir.

Dövlət başçısının Azərbaycan 
Respublikasında dövlət idarəçiliyinin 
təkmilləşdirilməsi ilə bağlı imzala-
dığı başqa bir fərmanla Prezident 
yanında Elmin İnkişafı Fondunun 
və Bakı Beynəlxalq Multikultura-
lizm Mərkəzinin fəaliyyətlərinin 
özünümaliyyələşdirmə prinsipi 
əsasında yenidən təşkil edilməsi; 
Alternativ və Bərpa Olunan Enerji 
Mənbələri üzrə Dövlət Agentliyinin, 
Prezident yanında Bilik Fondunun 
və Prezident yanında Strateji Araş-
dırmalar Mərkəzinin ləğv edilməsi; 
Prezident yanında Dövlət Sirrinin 
Mühafizəsi üzrə İdarələrarası Ko-
missiyanın Katibliyinin, Narkoman-
lığa və Narkotik Vasitələrin Qanun-
suz Dövriyyəsinə Qarşı Mübarizə 
üzrə Dövlət Komissiyasının daimi 
fəaliyyət göstərən İşçi Qrupunun, 
Əsir və itkin düşmüş, girov götürül-
müş vətəndaşlarla əlaqədar Dövlət 
Komissiyasının İşçi Qrupunun, 
habelə Azərbaycan Respublikası-
nın Tarif Şurasının Katibliyinin ləğv 

edilməsi və onların fəaliyyətinin 
ictimai əsaslarla yenidən təşkil olun-
ması təsdiqləndi.

“Aqrar sahədə idarəetmənin 
təkmilləşdirilməsi ilə bağlı əlavə 
tədbirlər haqqında” fərmanla isə 
Kənd Təsərrüfatı Nazirliyi yanında 
Dövlət Fitosanitar Xidmətinin, Dövlət 
Baytarlıq Xidmətinin, Bitki Sortları-
nın Qeydiyyatı və Toxum Nəzarəti 
üzrə Dövlət Xidmətinin və Baş 
Dövlət Texniki Nəzarət Xidmətinin 
əsasında Kənd Təsərrüfatı Nazirliyi 
yanında Aqrar Xidmətlər Agentliyi 
yaradıldı. Yeni agentlik baytarlıq və 
fitosanitar xidmətlərinin təşkilini və 
idarə edilməsini, keyfiyyətə nəzarəti 
həyata keçirəcək, bu sahədə 
dövlət aqrar inkişaf mərkəzlərinin 
fəaliyyətini əlaqələndirəcək, kənd 
təsərrüfatı texnikasının qeydiyyatını, 
nəzarət fəaliyyətini və bu sahədə 
dövlət xidmətlərini Dövlət Aqrar 
İnkişaf Mərkəzləri vasitəsilə həyata 
keçirəcək, aqrokimya, toxum və 
bioloji laboratoriyalar, sort sınaq 
məntəqələri və toxum sertifikat-
laşma mərkəzlərində xidmətlərin 
təşkilinə və göstərilməsinə nəzarət 
edəcəkdir.

Göründüyü kimi, ölkəmizdə 
aparılan struktur islahatları əsaslıdır, 
səmərəlidir, davamlıdır və bundan 
sonra da davam etdirilməsinə ehti-
yac duyulur.

Fikrət YUSİFOV, 
iqtisad üzrə elmlər doktoru, 

professor

Ölkəmizdə idarəetmə 
strukturu təkmilləşdirilir

 Bu sahədə islahatlar əsaslı, 
səmərəli və davamlıdır 

18 yanvar 2019-cu il, cümə4


